
 

RE\1097032MT.doc  PE596.902v01-00 

MT Magħquda fid-diversità MT 

Parlament Ewropew 
2014-2019  

 

Dokument ta' sessjoni 
 

B8-0736/2016 

1.6.2016 

MOZZJONI GĦAL RIŻOLUZZJONI 

imressqa wara d-dikjarazzjoni tal-Kummissjoni 

skont l-Artikolu 123(2) tar-Regoli ta' Proċedura  

dwar l-interferenti endokrinali: sitwazzjoni attwali wara s-sentenza tal-Qorti 

tal-Ġustizzja tas-16 ta' Diċembru 2015 

(2016/2747(RSP)) 

Piernicola Pedicini, Marco Affronte, Eleonora Evi, Marco Zullo, Fabio 

Massimo Castaldo, Marco Valli, Daniela Aiuto, Laura Agea, Dario 

Tamburrano, Laura Ferrara, Isabella Adinolfi, Tiziana Beghin, David 

Borrelli, Rosa D’Amato, Ignazio Corrao, Marco Zanni 

f'isem il-Grupp EFDD 

 



 

PE596.902v01-00 2/4 RE\1097032MT.doc 

MT 

B8-0736/2016 

Riżoluzzjoni tal-Parlament Ewropew dwar l-interferenti endokrinali: sitwazzjoni 

attwali wara s-sentenza tal-Qorti tal-Ġustizzja tas-16 ta' Diċembru 2015 

(2016/2747(RSP)) 

Il-Parlament Ewropew, 

– wara li kkunsidra r-Regolament (UE) Nru 528/2012 tal-Parlament Ewropew u tal-

Kunsill tat-22 ta' Mejju 2012 dwar it-tqegħid fis-suq u l-użu tal-prodotti bijoċidali1, 

– wara li kkunsidra s-sentenza tal-Qorti tal-Ġustizzja tal-Unjoni Ewropea (it-Tielet Awla 

tal-Qorti) tas-16 ta' Diċembru 2015 fil-Kawża T-521/14, Ir-Renju tal-Iżvezja vs Il-

Kummissjoni Ewropea, dwar azzjoni għal "Nuqqas ta' Aġir - Kriterji xjentifiċi speċifiċi 

għad-determinazzjoni ta' proprjetajiet ta' interferenti endokrinali - In-nuqqas tal-

Kummissjoni li tadotta atti delegati - Obbligu ta' azzjoni", mressqa mir-Renju tal-

Iżvezja, bl-intervent ad adiuvandum, ta', fost l-oħrajn, il-Parlament Ewropew kontra l-

Kummissjoni Ewropea, 

– wara li kkunsidra l-Artikoli 168, 234, 265 u 266 tat-Trattat dwar il-Funzjonament tal-

Unjoni Ewropea (TFUE), 

– wara li kkunsidra l-Artikoli 14 u 17(8) tat-Trattat dwar l-Unjoni Ewropea (TUE), 

– wara li kkunsidra l-ittra tat-22 ta' Marzu 2016 mill-President Jean-Claude Juncker lill-

President tal-Parlament Ewropew ((2016)1416502), 

– wara li kkunsidra l-Artikoli 119, 123 u 169(5) tar-Regoli ta' Proċedura tiegħu, 

– wara li kkunsidra l-mozzjoni ta' ċensura fuq il-Kummissjoni skont ir-Regola 119 tar-

Regoli ta' Proċedura (2016/1594(MOC)), 

– wara li kkunsidra l-opinjoni legali D(2016)24155 tat-23 ta' Mejju 2016 mogħtija mis-

servizz legali tal-Parlament Ewropew, b'mod partikolari l-paragrafi 17, 19, 20 u 21 

tagħha, 

– wara li kkunsidra l-Artikolu 123(2) tar-Regoli ta' Proċedura tiegħu, 

A. billi r-Regolament (UE) Nru 528/2012 hu bbażat fuq il-prinċipju ta' prekawzjoni u hu 

mmirat biex jiżgura li l-manifattura u t-tqegħid għad-disponibilità fis-suq ta' sustanzi 

attivi u prodotti bijoċidali ma jirriżultawx f'effetti ta' ħsara għas-saħħa tal-bniedem jew 

tal-annimali jew f'effetti inaċċettabbli fuq l-ambjent; 

B. billi, skont ir-Regolament (UE) Nru 528/2012, il-Kummissjoni kellha, sa mhux aktar 

tard mit-13 ta' Diċembru 2013, tadotta atti delegati li jispeċifikaw il-kriterji xjentifiċi 

għad-determinazzjoni tal-proprjetajiet ta' interferenti endokrinali ta' sustanzi attivi u 

prodotti bijoċidali; 

                                                 
1 

ĠU L 167, 27.6.2012, p. 1. 

C. billi l-Kummissjoni ma adottatx l-atti delegati msemmija hawn fuq, la qabel u lanqas 

wara t-13 ta' Diċembru 2013; 

D. billi l-Qorti tal-Ġustizzja ddeċidiet fis-sentenza tagħha tas-16 ta' Diċembru 2015 fil-

Kawża T-521/14 li l-Kummissjoni kellha obbligu ċar, preċiż u mingħajr kundizzjonijiet 

sabiex tadotta atti delegati li jistabbilixxu l-kriterji xjentifiċi msemmija hawn fuq sa 

mhux aktar tard mit-13 ta' Diċembru 2013; 

E. billi l-Qorti tal-Ġustizzja, ċaħdet l-argument legali speċifiku mogħti mill-Kummissjoni 

sabiex tiġġustifika n-nuqqas tagħha li taġixxi, iċċarat (paragrafu 74) b'mod inekwivoku 

li l-ebda dispożizzjoni tar-Regolament Nru 528/2012 ma jirrikjedi valutazzjoni tal-

impatt ta' kriterji xjentifiċi bbażati fuq ir-riskju; 

F. billi f'bosta okkażjonijiet il-Kummissjoni kkonfermat l-intenzjoni tagħha li tipproċedi 

b'evalwazzjoni tal-impatt qabel ma jiġi adottat l-att delegat inkwistjoni; 

G. billi dawn id-dikjarazzjonijiet huma konferma ta' ksur kontinwu, kostanti u ripetut tar-

Regolament (UE) Nru 528/2012 u tas-sentenza tal-Qorti tal-Ġustizzja tas-

16 ta' Diċembru 2015 fil-Kawża T-521/14; 

H. billi skont l-Artikolu 266, l-ewwel inċiż, tat-Trattat dwar il-Funzjonament tal-Unjoni 

Ewropea, l-istituzzjoni li l-att tiegħu ikun ġie iddikjarat null jew li n-nuqqas tiegħu li 

jaġixxi jkun ġie iddikjarat kuntrarju għat-Trattati għandu jkun marbut li jieħu l-miżuri 

neċessarji sabiex jikkonforma mas-sentenza tal-Qorti tal-Ġustizzja tal-Unjoni Ewropea; 

I. billi, għalhekk, tali mġiba ripetutament mhux konformi tirrappreżenta ksur ċar tat-

Trattati mwettqa mill-istituzzjoni li hi l-Gwardjana tat-Trattat innifisha, il-Kummissjoni; 

J. billi skont rapport dettaljat u mhux ikkontestat, ippubblikat f'Mejju 2015 mill-Corporate 

Europe Observatory (CEO), id-DĠ ENVI tal-Kummissjoni setgħet tagħti riżultati 

f'waqthom fir-rigward tas-sett ta' kriterji xjentifiċi għad-definizzjoni tal-proprjetajiet ta' 

interferenti endokrinali; 

K. billi, skont l-istess rapport, id-dewmien fl-adozzjoni ta' atti delegati permezz ta' talba 

għal valutazzjoni tal-impatt illegali kienet strateġija ppjanata li ttieħdet mill-ogħla 

burokrati fil-livell tal-Kummissjoni li għażlu li jipproteġu l-interessi tal-industrijali 

privati kontra l-protezzjoni tas-saħħa tal-bniedem u tal-ambjent; 

L. billi l-mozzjoni ta' ċensura kontra l-Kummissjoni li tressqet mis-Sur Pedicini u oħrajn 

tħabbret għall-ewwel darba fit-12 ta' Mejju 2016 waqt is-sessjoni plenarja u mbagħad 

tqieset li skadiet mill-President Schulz f'ittra lill-membri kollha tal-Parlament Ewropew; 

billi r-raġunijiet għal din id-deċiżjoni kienu bbażati fuq l-interpretazzjoni żbaljata in 

extenso tar-Regola 169(5) tar-Regoli ta' Proċedura; 

M. billi l-opinjoni tas-servizz legali tal-Parlament Ewropew, kif mitluba mill-

Kumitat ENVI fl-10 ta' Mejju 2016, tiddikjara b'mod ċar li l-uniku rimedju li jifdal 

għall-Parlament Ewropew huwa proċedura ta' sentejn li, jekk tirnexxi, tista' biss twassal 

lill-Qorti tal-Ġustizzja biex tiddikjara, għal darb'oħra, li n-nuqqas ta' azzjoni mill-

Kummissjoni kienet illegali, iżda ma setgħetx iġġiegħel lill-Kummissjoni tadotta l-atti 

delegati kif meħtieġ mir-Regolament Nru 528/2012 (Regolament dwar il-prodotti 

bijoċidali); 

N. billi s-servizz legali tal-Parlament Ewropew iżid li l-Parlament għandu, ovvjament, id-

dritt li jirreaġixxi għall-pożizzjoni tal-Kummissjoni fil-qafas tal-kontroll politiku li 

teżerċità fuq il-Kummissjoni skont l-Artikolu 14 tat-TUE; 

1. Jiddispjaċih li l-Kummissjoni naqset milli tikkonforma mal-obbligu tagħha li tadotta atti 

delegati kif rikjest mir-Regolament (UE) Nru 528/2012; 

2. Ifakkar li l-obbligu tal-Kummissjoni kien li tispeċifika l-kriterji xjentifiċi għad-

determinazzjoni tal-proprjetajiet ta' interferenti endokrinali, filwaqt li, skont il-Linji 

Gwida dwar Regolamentazzjoni Aħjar, ir-rwol tal-valutazzjonijiet tal-impatt hu li 

tinġabar evidenza biex jiġi vvalutat jekk hijiex ġustifikata azzjoni leġiżlattiva jew mhux 

leġiżlattiva tal-Unjoni fil-ġejjieni u dwar l-aħjar mod li bih tista' tfassal azzjoni sabiex 

jinkisbu l-objettivi politiċi mixtieqa; 

3. Iqis li hu inaċċettabbli li, anke wara s-sentenza tal-Qorti tal-Ġustizzja ta' 

Diċembru 2015, il-Kummissjoni naqset milli tadotta l-atti delegati li jikkonċernaw d-

definizzjoni tal-kriterji speċifiċi għad-determinazzjoni tal-proprjetajiet ta' interferenti 

endokrinali ta' sustanzi attivi u prodotti bijoċidali; 

4. Iqis li l-alternattivi politiċi identifikati mill-valutazzjonijiet tal-impatt m'għandhom fl-

ebda każ jiżvolġu rwol fl-identifikazzjoni tal-kriterji xjentifiċi dwar il-proprjetajiet ta' 

interferenti endokrinali jew l-impatt ta' ċerti sustanzi fuq is-saħħa; 

5. Jevidenzja ksur ulterjuri tat-Trattati, peress li l-Kummissjoni ma ħaditx il-miżuri kollha 

meħtieġa biex tikkonforma mas-sentenza tal-Qorti Ġenerali; 

6. Jiddispjaċih li l-President tal-Parlament Ewropew l-ewwel ħabbar fis-seduta plenarja u 

mbagħad qies bħala skaduta l-mozzjoni ta' ċensura skont ir-Regola 119 tar-Regoli ta' 

Proċedura (2016/1594(MOC)); 

7. Jistieden lill-Kummissjoni tadotta atti delegati taħt ir-Regolament (UE) Nru 528/2012 li 

jispeċifikaw kriterji xjentifiċi għad-determinazzjoni tal-proprjetajiet ta' interferenti 

endokrinali ta' sustanzi attivi u prodotti bijoċidali; jistieden lill-Kummissjoni taġixxi 

mingħajr dewmien u mhux aktar tard minn fi żmien xahrejn, dan l-att għandu jitqies 

bħala avviż ta' tqegħid fil-mora skont l-Artikolu 265 tat-TFUE; 

8. Jagħti istruzzjonijiet lill-President tiegħu biex jgħaddi din ir-riżoluzzjoni lill-President 

tal-Kunsill u lill-President tal-Kummissjoni, kif ukoll biex jinnotifika r-riżultat tal-

votazzjoni dwarha fis-seduta plenarja. 

 


